
శ్రీగణేశమానసపూజా  ౨

రక్తామ్భోధిస్థపోతోల్లసదరుణసరోజాధిరూఢం   త్రినేత్రం 
పాశం చైవాఙ్కుశం  వై వరదమభయదం బాహుభిర్ధారయన్తమ్  ।

శక్త్యా యుక్తం గజాస్యం పృథుతరజఠరం నాగయజ్ఞోపవీతం
దేవం చన్ద్రార్ధచూడం   సకలభయహరం విఘ్నరాజం నమామి ॥ ౧॥

నానారత్నవిచిత్రకం  రమణికం సింహాసనం కల్పితం
స్నానం జాహ్నవివారిణా గణపతే పితామ్బరం గృహ్యతామ్ ।

కణ్ఠే మౌక్తికమాలికా శ్రుతియుగే  ద్వే ధారితే కుణ్డలే
నానారత్నవిరాజితో రవివిభాయుక్తః కిరీటః శిరే ॥౨॥

భాలే చర్చితకేశరం మృగమదామోదాఙ్కితం చన్దనం
నానావృక్షసముద్గతం  సుకుసుమం మన్దారదూర్వాశమీః  ।

గుగ్గూల్లోద్భవధూపకం   విరచితం దీపం త్వదగ్రే స్థితం
భక్ష్యం మోదకసంయుతం గణపతే క్షీరోదనం గృహ్యతామ్ ॥ ౩॥

తామ్బూలం మనసా మయా విరచితం జమ్బూఫలం దక్షిణాం
సాష్టాఙ్గం   ప్రణతోఽస్మి  తే మమ కృతాం పూజా గృహాణ ప్రభో  ।

మే కామః సతతం తవార్చనవిధౌ బుద్ధిస్తవాలిఙ్గనే  
స్వేచ్ఛా తే ముఖదర్శనే గణపతే భక్తిస్తు పాదామ్బుజే ॥ ౪॥

మాతా గణేశశ్చ పితా గణేశో
భ్రాతా  గణేశశ్చ సఖా గణేశః ।

విద్యా గణేశో ద్రవిణం  గణేశః
స్వామీ గణేశః శరణం గణేశః ॥ ౫॥

ఇతో గణేశః పరతో గణేశః
యతో యతోయామి తతో గణేశః ।

గణేశదేవాదపరం న కిఞ్చిత్
తస్మాత్ గణేశం శరణం ప్రపద్యే  ॥౬॥

1



శ్రీగణేశమానసపూజా  ౨

బుద్ధ్యా  కృతం వచనజం మనసేన్ద్రియైర్యద్ 
దేహేన జాగృతిసుషుప్తిజస్వప్నజం యత్ ।

యద్యచ్చ కర్మ హి మయా సకలం పరస్మై
గజాననాయ వరదాయ సమర్పయే తత్ ॥ ౭॥

దేహేన వాచా మనసా కృతాన్ మే
సాంసర్గికాన్  జాగృతస్వప్నజాతాన్ ।

సౌషుప్తతౌర్యాన్ సకలాపరాధాన్
క్షమస్వ హేరమ్బ దయానిధే త్వమ్ ॥౮॥

దీనానాథదయానిధే సురగణైః  సంసేవ్యమాన ద్విజ -

బ్రహ్మేశానమహేన్ద్రశేషగిరిజాగన్ధర్వసిద్ధైః     స్తుత ।
సర్వారిష్టనివారణైకనిపుణ   త్రైలోక్యనాథ  ప్రభో

భక్తి మే సఫలాం కురుష్వ సకలాన్ క్షాన్త్వాపరాధాన్ మమ ॥౯॥

